
Аннотация: Мақолада двигател клапанларини ейилиш сабабалари, уларни 

қайта тиклаш бўйича тадқиқот олиб борган олимларнинг илмий асарлари 

таҳлили ва қайта тиклаш самародорлиги каби фикрлар баён этилган. 

Калит сўзлар: Двигател клапанлар, қайта тиклаш, эҳтиёт қисмлар, ресурс. 

 

Кириш. Республикамизда машина деталларининг ресурсини ортишига 

эришиш мақсадида пайвандлаш материаллари, технологиялари ва пайванд 

қатлам хоссаларини такомиллаштириш чора-тадбирлари амалга оширилмоқда. 

Машиналарни таъмирлашда таннарх структурасининг 60...70% и эҳтиёт 

қисмлар сотиб олишга қилинадиган харажатларни ташкил этади. Янги эҳтиёт 

қисмлар эса бозор иқтисоди шароитида нархларнинг ортиб кетиши натижасида 

ҳам танқислигича қолмоқда. 

Машиналарни таъмирлаш таннархини камайтиришнинг асосий йўли эҳтиёт 

қисмларга қилинадиган харажатларни камайтиришдан иборат. Бунга 

машиналарни қисмларга ажратиш ва деталларнинг нуқсонларини аниқлаш 

ишларини ақл ва тежам билан амалга ошириш орқали қисман эришиш мумкин. 

Деталларни ейилиши бўйича адабиётлар шархи. 

Бабусенко автотракторларга техник хизмат кўрсатиш ва таъмирлаш 

ишларининг аҳамияти ҳақида “Трактор ва автомобиллар ремонти” дарслигида 

“Машиналарга техник хизмат кўрсатиш ва уларни ремонт қилиш системаси 

деталларнинг кўп ва эрта ейилиши, ҳамда бошқа емирилишининг олдини олиш, 

шунингдек машиналарнинг бутун ишлатиш даврида нормал техник ҳолатини ва 

юқори унумли тежамли ишлашини таъминлашга хизмат қилади” дейилган.  

Академик Юлдашев эса, ўзининг “Машиналарнинг ишончлилиги ва 

таъмирлаш асослари” номли китобида машиналарнинг ишдан чиқиш сабаблари 

ҳақида тўхталиб шундай деган: Машиналарда юзага келадиган носозликларга 

деталларида турли хил нуқсонлар пайдо бўлиши ва уларнинг ейилиши сабаб 

бўлади. Ушбу сабаблар ичида деталларнинг ейилиши етакчи ҳисобланади. 

Шунинг учун машиналарни ишдан чиқишининг олдини олишга носозликка олиб 

келувчи деталларни ўз вақтида алмаштириш ёки уларнинг ейилишга 

чидамлилигини ошириш орқали эришиш мумкин. Таъмирлаш ишларининг 

таннархи ва унга сарфланадиган меҳнат, материал, энергия ресурсларининг 

ўзаро бир-бирига боғлиқлигини ҳисобга олганда уларнинг йилдан-йилга ортиб 

бориши халқ хўжалиги учун жуда зарарлидир.  

Техник воситалардан фойдаланиб янги махсулот ишлаб чиқаришга 

қараганда таъмирлаш ишлари ва таъмирлашлараро техник хизмат 

кўрсатишларга сарфланадиган харажатлар анча кўп. Машинасозликда бу 

харажатлар йилига машина нархига нисбатан 25% гачани ташкил этади. Жуда 

қийин шароитда ишлайдиган машиналарни капиталь таъмирлаш учун 

сарфланадиган харажатлар йилига 50% гача етади.  

Машхур рус академиги Селиванов машиналарга техник хизмат кўрсатиш ва 

таъмирлаш эҳтиёжининг вужудга келиш сабабларига тўхталиб қуйидагиларни 

таъкидлаган: “Аммо, реал шароитни тахлил қилиб шу нарсани тан олиш керакки, 

у ҳох космик изланишларда қўлланиладиган қисқа муддат фойдаланиладиган 

аппарат каби бўлсин, ёки ҳох қишлоқ хўжалик ишлаб чиқариши ва саноатнинг 

бошқа соҳаларига хизмат кўрсатадиган узоқ муддат фойдаланишга 

мўлжалланган машина бўлсин, уларга техник хизмат кўрсатиш ва таъмирлаш 

ишларига талаб замонавий машиналарнинг конструкциясининг ўзида мавжуд”. 

Шундай қилиб, янги ва таъмирланган техникаларнинг ишончлилиги ва 

ресурсини ошириш борасида қилинаётган харажатлар қанчалик катта бўлмасин, 

улар бугунги кун талабига жавоб бермаяпти. Умуман олганда тракторларнинг 

таъмирлашда туриб қолиши ўртача - 30% ни, автомобиллар эса – 40% ни ташкил 

этиб катта қўшимча харажатларга олиб келмоқда. 

Машиналарни таъмирлаш таннахининг катта қисмини эҳтиёт қисмлар сотиб 

олишга кетган харажатлар ташкил этади. Қишлоқ хўжалик ва мелиорация 

машиналарини капиталь таъмирлаш таннархининг 50…60% ини янги эҳтиёт 

қисмлар ташкил этади.  

Таниқли олимлар машиналарни ишдан чиқишининг асосий сабабларига 

баҳо беришда бир тўхтамга келганлар. И.В.Крагельский, М.Н.Добичин, 

В.С.Комбаловларнинг асарида машиналар ишдан чиқишининг асосий сабаби 

синиш эмас, балки, қўзғалувчи бирикма ва ишчи органларнинг ишқаланиш 

натижасида ейилиши эканлиги айтилган. А.И.Дегтяров, А.С.Проников ва Д.Н 

Решетовлар ҳам деталларнинг ишқаланиш натижасида ейилиши кўпгина 

машина ва механизмларда энг кўп учрайдиган носозликлар турига кириши 

ҳақида хулоса беришган.  

Профессор М.М.Тененбаум ўз монографиясида кўрсатадики: 

«Деталларнинг юқори ейилишга чидамлилиги машиналарнинг ишончли ишлаши 

ва улардан фойдаланишда максималь иқтисодий самара олишнинг зарур 

шартларидан биридир, чунки айнан ейилиш оқибатида машиналарнинг кўпгина 

(80…90%) ҳаракатланувчи элементлари ва ишчи органлари ишга яроқлилигини 

йўқотади». 

Юқорида келтирилганлардан, аксарият машиналар хизмат муддати ва 

ишончлилигининг  пастлиги, машиналарни бекор туриб қолиши ва уларни 

таъмирлашнинг зарурлиги, машиналарнинг эҳтиёт қисмларга бўлган 

эҳтиёжининг юқорилиги, биринчи навбатда, замонавий машиналарни ташкил 

этувчи деталларининг ейилишга чидамлилигининг етарли эмаслиги 

ҳисобланади. Шунинг учун, машиналарнинг хизмат муддатини оширишнинг энг 

самарали йўналишларидан бири - ушбу машиналарни ташкил этувчи 

деталларнинг ейилишга чидамлилигини ошириш ҳисобланади. 

Ички ёнув двигателлари бугунги кун машиналарини ҳаракатлантирувчи 

асосий юритма ҳисобланади. Автотрактор двигателлари деталларининг ейилиши 

масаласида ҳам айниқса кўп асарлар ёзилган. Уларда келтирилган эътиборга 

молик хулосалар қуйидагилардан иборат: «Автомобиллар, айниқса, трактор 

двигателлари кўпгина асосий деталларининг ейилиши абразив хусусиятга эга». 

«Двигателларнинг ҳар қайдай иш шароитида ҳам абразив ейилиш энг кўп 

учрайдиган тур ҳисобланади». «Двигателларнинг барча асосий деталларида 

абразив ейилиш кузатилади». 

Двигател мойи таркибига 25…50 г абразив чанги қўшиб қўйилса, 

двигателнинг кўп деталлари 25…100 соат ишлашдаёқ ейилишнинг чегаравий 

қийматига етади. Двигателни стендда синаш чоғида абразив чангини ҳаво билан 

бирга 40 г ва мой орқали 20 г қўшиб қўйилса, 50 соат давомидаги деталларнинг 

ейилиш миқдори дала шароитда 1900 соат ишлаш давомидаги ейилишга тенг 

бўлади. Тупроқнинг тури ва структурасига қараб ҳаводаги чанг таркибида 

65…98% кварц бўлади.  

Маълумотларга кўра, носоз ҳаво фильтри билан ишлаш оқибатида двигател 

цилиндрининг ейилиш тезлиги 5 марта ортиб кетган. 

У.Икромов ва М.А.Левитинлар республикамиз иқлим шароитидан келиб 

чиқиб қуйидаги маълумотларни беришган.  

Ҳавонинг юқори чангланганлиги бирикмаларнинг ейилиш жадаллигига 

катта таъсир кўрсатади. Чанг таркибидаги 82% гача бўлган кварц заррачалари 

юқори қаттиқликка эгалиги сабабли ишқаланувчи деталларни абразив 

ейилишига олиб келади. Ёзда ҳавонинг чангланганлик даражаси 1500…2000 

мг/м3 ва ундан ортиқни ташкил этади. Чанг заррачаларининг ўлчамлари 0,006 

дан 0,6 мм гача бўлган кенг ораликда бўлади. Ҳаво ва тупроқдаги абразив 

заррачалар ёнилғи, мойлаш материали ва ишчи муҳит орқали ёнилғи бакига, 

картерга, цилиндрларга ва турли туташмалар орасига кериб қолади. Ҳаво 

тозалагичлар ҳар қанча яхши ишламасин, улар 98…99% гача чангни ушлаб 

қолади ҳолос, жуда майда чанглар ҳаво билан бирга двигателга кириб кетади. 

Юқори чангланган муҳитда ишлаётган двигателнинг подшипнигидаги зазор тоза 

ҳаводагига қараганда 9…10 марта тез ортиб боради. Яхши тозаланмаган ҳаво 

орқали цилиндрга кириб қолган абразив заррачалар картерга ўтиб мойни 

ифлослайди ва натижада тирсакли валнинг ишқаланиш юзаларининг ейилиши 

8…10 марта жадаллашади.  

Шундай қилиб, бугунги кунда деталларни абразив ейилишига олиб келувчи 

чангдан қутулишнинг иложи йўқ деган хулосага келиш мумкин. 

Двигителларнинг абразив ейилишига ёқилғи ва мойлаш материаллари 

таркибидаги бегона элемент ва қўшимчалар ҳам сабабчи бўлиши мумкин. Шу 

билан бирга турли тузлар, куйинди, ейилиш махсулоти ва қириндилар ҳам 

ишқаланиш ва иссиқлик таъсирида структура ўзгаришларига учраб, абразив 

ейилиш сабабчисига айланадилар.  

Дизел двигателларининг цилиндрлар каллагидаги клапналари ва клапан 

уялари абразив ва коррозион ейилишларнинг юқори температура билан 

биргаликдаги  таъсири натижасидаги жуда оғир шароитида ишлайди. Уларни 

қайта тиклаш вазифаси зарралар чегарасида графит ажралиши натижасида 

чўяннинг ўзига хос структурага эга бўлиши билан янада қийинлашади. 

Цилиндрлар каллагидаги клапанлар ва клапан уяларини қайта тиклаш ва 

пухталигини ошириш муаммосини ечиш орқали чўяндан тайёрланган 

деталларни қайта тиклаш муаммосини ечишга умид боғлаш мумкин бўлади. 

СМД ва ЯМЗ двигателлари цилиндрлар каллаги клапанлари ва клапан 

уяларининг ейилишини тахлил қилишиб, уларда коррозион ейилиш асосий 

ўринда туришини аниқланган. Таъмирлашга олиб келинган цилиндр 

каллакларининг 86% клапан уялари техник шартдагидан 2…5 марта ортиқ 

чуқурлашиб қолгани ва ўқдошликдан чиқиши аниқланган.  

 
1- киритиш клапани;    2 – чиқариш клапани. 

1-расм. Клапан уясини чўкишининг тақсимланиши. 

2-расм. Клапан уясини ейилиш оқибатида ўқдошликдан 

чиқишининг тақсимланиши. 

 

Клапаннинг 2,5 мм дан ортиқ чуқурлашиб кетиши, сиқиш камераси 

ҳажмини орттириб юбориб, двигателнинг ишчи кўрсаткичларини сезиларли 

даражада пасайтириб юборади. Бунда, двигател қуввати 6…7% га, солиштирма 

ёқилғи сарфи эса 10…12% га ортиб кетади. Шунинг учун ҳам, клапан ва клапан 

уяларини қайта тиклаш ва пухталигини ошириш муҳим аҳамиятга эга. 

Хулоса 

1. Двигителларнинг абразив ейилишига ёқилғи ва мойлаш 

материаллари таркибидаги бегона элемент ва қўшимчалар ҳам сабабчи бўлиши 

мумкин эканлиги аниқланди. 

2. Клапаннинг 2,5 мм дан ортиқ чуқурлашиб кетиши, сиқиш камераси 

ҳажмини орттириб юборишини кўрсатди. 

